БАЛАЛАР УЙЫНДАРЫ
Баланың кем икәнен белгең килһә, уйынына ҡара тигәндәр. Халҡыбыҙ борон-борондан киләсәк быуынды тәрбиәләүгә ҙур иғтибар биргән. «Ҡарға бутҡаһы», «Кәкүк сәйе» һәм башҡа байрамдарҙа тап улар өсөн уйындар ойошторолған.
Көндәлек тормошта ла сабыйҙарҙың донъяны танып белеүендә, физик һәм рухи яҡтан үҫешендә, дуҫлыҡ, берҙәмлек хистәре тәрбиәләнеүендә, һәләттәрен асыуҙа, үҙ-ара мөнәсәбәттәр ҡорорға өйрәтеүҙә уйындар ярҙамға килгән. Уйындар бала саҡтың алтын биҙәге бит ул!
«АҠ ТИРӘК, КҮК ТИРӘК» - күптәргә таныш һәм яратып уйналған уйындарҙың береһелер. Уның асылы шунда: балалар ике төркөмгә бүленеп, бер-береһенән 20-30 метр алыҫлыҡта ҡулға-ҡул тотоношоп, ҡапма-ҡаршы баҫалар. Беренсе яҡтағылар һамаҡлай: 
Ҡабыр-ҡабыр ҡабырсаҡ, 
Ат башында кимерсәк. 
Аҡ тирәк, күк тирәк, 
Беҙҙән һеҙгә кем кәрәк? 
Икенсе яҡ яуаплай: 
Аҡ тирәк, күк тирәк 
Ал да кәрәк, гөл дә кәрәк, 
Беҙгә иң матур йырсыбыҙ 
Зөһрә атлы ҡыҙ кәрәк. 
Исеме аталған уйынсы ҡаршы яҡҡа йүгереп барып тотоношҡан ҡулдарҙы өҙөп сығырға тырыша. Өҙөп сыға алһа, үҙ яғына бер уйынсыны алып ҡайта. Кире хәлдә ҡаршы яҡта ҡала. Уйын шул тәртиптә бер яҡта уйынсылар бөткәнсе дауам итә. «Аҡ тирәк, күк тирәк» - балаларҙың аяҡ, ҡул мускулдарын нығытыуға, сыҙамлылыҡты тәрбиәләүгә нигеҙләнгән.

- Гуси, гуси! 
- Га-га-га! 
- Есть хотите? 
- Да-да-да. 
- Так летите же домой! 
- Серый волк под горой, 
Не пускает нас домой! 
- Что он делает? 
- Зубы точит, съесть нас хочет. 
- Ну, летите, как хотите, 
Только лапки берегите! 

- Ҡаҙҙар, ҡаҙҙар, ҡайтығыҙ! 
- Беҙ ҡайтырға ҡурҡабыҙ. 
- Нимәнән ҡурҡаһығыҙ? 
- Яман күҙле бүренән. 
- Бүре ни эшләп ултыра? 
- Тешен ҡайрап ултыра, 
Беҙҙе тешләп үлтерә. 
- Дәртегеҙ булһа, ҡурҡмағыҙ, 
Осоғоҙ ҙа ҡайтығыҙ. 
(А.Йәғәфәрова тәржемәһе)

«ҠУЯНДАР МЕНӘН ҺУНАРСЫЛАР» йәки «ӨЙРӘК АТЫШЛЫ» уйынында туп файҙаланыла. Ике «һунарсы» ике яҡҡа тора, улар араһына «ҡуяндар (өйрәктәр)» урынлаша. Бер яҡтағы бала икенсе яҡҡа туп бәрә. Маҡсаты - ҡуяндарҙы (өйрәктәрҙе) “атып алыу”, кемгә туп тейә, шул уйындан сыға. Әгәр ҙә инде урталағы бала тупты ҡулы менән тотһа, уға «ғүмер өҫтәлә». Уйын бар ҡуяндар (өйрәктәр) атып алынғансы дауам итә.


"БЕҘ УН ИКЕ ҠЫҘ ИНЕК" уйыны. 
Уйнаусылар түңәрәк яһап теҙелешеп ултыралар. Түңәрәк уртаһында бер ҡыҙ бала һамаҡлай. 
Беҙ,беҙ,беҙ инек, 
Беҙ ун ике ҡыҙ инек. 
Баҙға төштөк, май ашаныҡ, 
Аҡ келәттә бал ашаныҡ. 
Бер таҡтаға теҙелдек, 
Таң атҡансы юҡ булдыҡ! 
Түңәрәктә ултырған ҡыҙҙар бер-береһенең баш бармаҡтарынан тотошалар ҙа “беҙ” тигәс, аҫҡа эйеләләр, икенсе тапҡыр “беҙ” тигән саҡта, баштарын күтәрәләр. Шулай итеп, һәр һүҙ әйтелгән һайын эйелеп-бөгөлөп ултыралар. “Юҡ булдыҡ” тигән һүҙ әйтелеү менән, бармаҡтарын ысҡындыралар ҙә төрлөһө төрлө яҡҡа ҡасалар. Ә һамаҡлаған ҡыҙ уларҙы ҡыуа башлай. Иң тәүҙә кемде тота, шул уйынды тағы башлай.

Онотолоп барған уйындарҙың береһе - «12 ТАЯҠ». Ергә ҙур ғына таш йә түмәр һалына, уның өҫтөнә таҡта. Таҡтаның бер яҡ башы ергә терәлә, шунда 12 таяҡ йыйып өйөлә. Һанашмаҡ ярҙамында көтөүсе билдәләнә. Уйын бер ҡатнашыусының таҡтаның икенсе яҡ осона килтереп баҫыуынан башлана. Көтөүсе осоп киткән таяҡтарҙы йыйып, таҡтаны рәтләп, барыһын да кире урынына урынлаштырғансы, ҡалған ҡатнашыусылар тирә-яҡҡа ҡасып, йәшенеп бөтәләр. Көтөүсенең маҡсаты - йәшенгәндәрҙе эҙләп табыу. Берәйһен тапҡас та йүгереп килеп таҡтаның осона ҡулы менән тейһә генә йәшенеүсе тотолған иҫәпләнә. Әгәр ҙә инде йәшенгән кеше отҡорораҡ булып, алдараҡ килеп, таҡтаның осона ҡабаттан баҫһа, таяҡтар яңынан туҙа, көтөүсе яңынан йыя, ә шул арала тотолған ҡатнашыусылар ҡабаттан йәшенеү хоҡуғына эйә. Әммә, көтөүсе таяҡтарҙың берәүһен булһа ла осоп барышлай ҡулына тотоп өлгөрһә, баҫыусы үҙе көтөүсегә әүерелә һәм хәҙер ул таҡтаны ҡороп халыҡты эҙләй башлай. Тәүге көтөүсе «штраф» алмай бөтәһен дә теүәл генә тотоп сыҡһа, беренсе табылған бала көтөүсе ролен ала. Йәшенмәк уйынының бер төрө булараҡ «12 таяҡ» бер яҡтан иғтибарлыҡҡа, икенсе яҡтан таяҡтарҙы йыйыу аша етеҙ булырға өйрәтә.

«ТӨЛКӨ ҺӘМ ТАУЫҠТАР» уйыны тәбиғәттәге йән эйәләренең холоҡ-фиғелен, үҙ-ара мөнәсәбәттәрен танып белеүгә, отҡорлоҡ һәм етеҙлекте үҫтереүгә ҡоролған. Уйын барышы түбәндәгесә ойошторола: балалар үҙҙәре араһынан «төлкө», «әтәс» һайлап ҡуялар. Ҡалғандары «тауыҡтар» була. Төлкө бер ситкә китеп үҙенә оя билдәләй. Тауыҡтар ҙа шаҡмаҡ һыҙып һарай яһайҙар һәм шунда урынлашалар. Шул ваҡыт әтәс ҡысҡырып ебәрә, тауыҡтар уянып һарайҙан сығалар. Әтәс тауышына үҙ ояһында йоҡлап ятҡан төлкө уяна һәм тауыҡтарға һөжүм итә башлай. Әтәс, үҙ сиратында, тауыҡтарҙы һарайға саҡыра, ә үҙе төлкө менән көрәшкә сыға. Әгәр төлкө тауыҡты тотһа, ул тауыҡ төлкөгә әйләнә, төлкө иһә тауыҡ була. Тауыҡ тотолған һайын, яңы «әтәс» билдәләнә. Төлкө булмайынса ҡалған тауыҡ еңеүсе тип һанала.

"ҠАП ТА ҠОП" уйыны 
Балалар түңәрәк яһап теҙелешеп ултыралар һәм һамаҡлайҙар. 
Беҙ,беҙ,беҙ инек, 
Бен ике ҡыҙ инек, 
Баҙға төштөк, май ашаныҡ, 
Аҡ келәттә бал ашаныҡ. 
Бер таҡтаға теҙелдек, 
Таң атҡансы юҡ булдыҡ. 
Әпсен, төпсөн, ҡап та ҡоп! 
"Ҡоп" һүҙе әйтелгәс тә бөтә балалар ауыҙҙарын йомоп шым ҡала һәм бер-береһен көлдөрөргә тырыша. Көлөп ебәреүсе наказ үтәй.

ЫШТАНДЫР” (рус телендәге «штандарт» һүҙенән) уйынында туп ҡулланыла. Балалар түңәрәк яһап баҫа, һанашмаҡ әйтеп, көтөүсе һайлана. Көтөүсе бәләкәй туп менән түңәрәк уртаһында ҡала. Ул тупты һауаға сөйә лә түңәрәктә тороусы берәй баланың исемен әйтә. Исеме сыҡҡан бала һауаға сөйөлгән тупты ергә төшөрмәйенсә тотоп алырға тырыша, ә башҡалар (шул иҫәптән, көтөүсе лә) түңәрәктән ситкә йүгерәләр. Исеме аталған бала тупты ергә төшөрмәй тотоп өлгөрһә, ситкә йүгергән балалар кире урындарына баҫа, көтөүсе тупты яңынан сөйә. Ә әгәр ҙә инде туп ергә тейһә, исеме аталған бала уны ҡулына ала ла: «Ыштандыр» тип ҡысҡыра. Ситкә йүгерешкән башҡа ҡатнашыусылар туҡтап ҡала. Тупты тотҡан уйынсы урынынан иптәштәре яғына 3 аҙым атлай һәм үҙенә яҡын торған уйнаусының аяғына бәрә. Был иптәше тупты ҡулы менән тотһа, йәки үҙенә тейҙермәһә, исеме әйтелгән бала көтөүсе булып ҡала, ә инде тота алмаһа, аяғына тейҙертһә - үҙе көтөүсегә әүерелә. Уйын шулай дауам итә. Ҡатмарлы күренһә лә был уйын балалар өсөн ҡыҙыу һәм мауыҡтырғыс бара.

"АЛЫРМЫН ҠОШ, БИРМӘМ ҠОШ” уйыны
Уйындың маҡсаты: иғтибарлылыҡты, сослоҡто, етеҙлекте,х әрәкәт әүҙемлеген үҫтереү; ойошҡанлыҡ тәрбиәләй. 
Балалар был уйынды яҙ көндәре, ҡаҙҙар бәпкәләрен сығарғас, уларҙы көткән саҡта уйнағандар. 
Уйында “ҡаҙ”, уның “бәпкәләре” һәм “төйлөгән” ҡатнаша.Төйлөгән булған бала ерҙе соҡоп ултыра. Ҡаҙ, бәпкәләрен эйәртеп уның эргәһенә килә һәм: 
-Төйлөгән, төйлөгән, ни эшләйһең? -тип һорай. 
Төйлөгән: 
- Бына һинең балаларыңды атып алырға ултырам, -ти. 
Ҡаҙ: 
- Мин һиңә балаларымды бирмәйем! - ти. 
Төйлөгән урынынан тора ла: 
- Алам, алам, атар ҡош! - тип, ҡаҙ бәпкәләренә ташлана. 
Ҡаҙ: 
- Бирмәм, бирмәм битәр ҡош! -тип, бәпкәләрен ҡурсалай башлай. 
Ә бәпкәләр, ҡаҙ артынан бер-бер артлы тотоношоп: Сип-сип-сип,-тип йөрөйҙәр. Төйлөгәндең ҡулы тейгән бала уйындан сыға бара. Уйын ҡаҙ бәпкәләре тотолоп бөткәнсе дауам итә.

«КӨЛДӨРТКӨС» уйыны
Йүгереү, отҡорлоҡҡа бәйле етеҙ уйындарҙан башҡа халҡыбыҙҙа ултырып уйнау өсөн тәғәйенләнгәндәре лә бар. Шундайҙарҙың береһе «КӨЛДӨРТКӨС» тип исемләнгәне. Алып барыусы билдәләнә, ҡалғандары - уйынсылар. Алып барыусы һәр ҡатнашыусыға берәр һүҙ әйтеп сыға, артабан төрлө һорауҙар бирә башлай. Ә уйынсылар иһә барлыҡ һорауҙарға ла алдан бирелгән һүҙ менән яуапларға тейеш. Мәҫәлән, «Башыңа нимә кейеп алғанһың?» - «Быйма», «Ҡайҙа йәшәйһең?» - «Быймала» һәм башҡалар. Алып барыусының төп маҡсаты - ҡыҙыҡлы һүҙҙәр тәғәйенләп, ҡыҙыҡлы һорауҙар уйлап табып, ҡатнашыусыларҙы көлдөртөү. Уйынсы йылмайып ҡына ҡуйһа ла берәй әйберен бирә. Уйын аҙағында алынған фантиктарға яза алыусылар йә әтәс булып ҡысҡыра, йә йыр йырлай, йә башҡа төрлө әмерҙе үтәй.

«АҠТАР ҺӘМ ҠЫҘЫЛДАР» йәки «ФЛАГ» тип аталған уйын балаларҙан берҙәм булыуҙы талап итә. Уйынсылар ике тигеҙ төркөмгә бүленә. Уртаға һыҙыҡ һыҙыла, унан 40 метр алыҫлыҡтағы түңәрәктә команданың «флагы» урынлаштырыла. Ул берәй таҫма, әйбер булыуы мөмкин. Командаларҙың маҡсаты - ҡаршы яҡтың байрағын яулап алыу, бының өсөн уны үҙ яғыңа (һыҙыҡ аша) алып сығыу шарт. Ҡатнашыусы йүгереп барып, ҡаршы яҡтың флагы урынлашҡан түңәрәккә инһә, ул тотолмай. Әгәр ҙә инде түңәрәккә инеп, йә үҙ яғына һыҙыҡ аша кире сығып өлгөрмәй тотолһа, ул ҡаршы яҡта әсирлектә ҡала. Төркөмдәштәре әсирҙе флагты яулау шарттарындағы кеүек үк ҡотҡара ала. Уйын берәй яҡтың байрағы алынғас, йәки ҡаршы яҡ уйынсылары әсирлеккә төшөп бөткәс туҡтай.








"ЕЛӘК ЙЫЙҒАНДА" уйыны 
Был уйында унлап бала ҡатнаша ала. Бер нисә бала йырлай-йырлай еләк йыйып йөрөй. 
Бөтә ер бик матур, 
Аҡландың түре юҡ. 
Еләк бар, бүре юҡ, 
Еләк бар, бүре юҡ.  
Ҡошсоҡтар һайраша, 
Моңо бар, һүҙе юҡ. 
Еләк бар, бүре юҡ, 
Еләк бар, бүре юҡ. 
Эй уңған емештәр — 
Суҡлы-суҡ, суҡлы-суҡ! 
Еләк бар, бүре юҡ, 
Еләк бар, бүре юҡ. 
Бер аҙ еләк йыйғас, аранан берәү: 
— Йыя-йыя арып бөттөк, әйҙәгеҙ, әҙерәк ял итеп алайыҡ,— ти. Уның һүҙен башҡалар ҙа ҡеүәтләй: 
— Эйе шул, бынауы түмәргә ултырып ял итәйек! 
— Ял итәйек! 
— Ял итәйек!.. 
Балаларҙың түмәргә килеп ултырыуы була, түмәр-бүре ырылдап, ажғырып, бөтәһен бер юлы баҫтыра башлай, һәр кем бүре тырнағына эләкмәҫкә, тоттормаҫҡа тырыша. Майҙан шау-шыуға күмелә. Бүре берәйһен тотоп алғас ҡына, тынлыҡ урынлаша. Тотолған кеше тағы түмәр, йәғни бүре, булып ята. Уйын яңынан башлана. Етеҙ бала был уйын барышында һис ҡасан да бүре булмай. 
Ә уйынды башлаған саҡта кем бүре булырға тейеш һуң? Бүрене билдәләү өсөн балалар түңәрәккә баҫа ла, араларынан береһе һамаҡлай. Ул һүҙҙең һәр ижеге һайын ҡулы менән түңәрәккә баҫыусыларға ҡағылып ала. һамаҡтағы һүҙҙең иң һуңғы ижеге кемгә тура килә, шул бүре була. Мәҫәлән: 
Та-ба, та-ба, та-ба-ла-ма, 
Тау аҫ-ты-нан юр-ға-ла-ма, 
Ке-ше күр-һәң, һин кеш-нә-мә, 
Ү-лән ба-шын теш-лә-мә. 
Был осраҡта, «мә» ижеге тура килгән кеше бүре була. 
Ҡыҙыҡлы һамаҡтарҙы балалар үҙҙәре лә уйлап сығара ала. 
Фәүзиә Рәхимғолова

"ЙӘШЕРӘМ ЯУЛЫҠ" уйыны 
Балалар түңәрәк яһап ултыралар, араларынан көтөүсе һайлана. Ул яулыҡ ала. Балалар йырлай: 
Йәшерәм-йәшерәм яулығымды 
Йәшел ҡайын аҫтына. 
Һиҙҙермәйсә һалып китәм 
Бер иптәшем артына. 
Көтөүсе булған бала түңәрәкте уратып йөрөй һәм бер уңайлы ваҡытта һиҙҙермәй генә яулыҡты бер иптәшенең артына һалып китә. Ә үҙе һаман яулыҡты йәшереп тотҡан һымаҡ йөрөй. 
Артында яулыҡ ятҡан бала, көтөүсе түңәрәкте әйләнеп килгәнсе, үҙенең артында яулыҡ ятҡанын һиҙмәй ултырһа, көтөүсе уның янына килеп еткәс, яулыҡты ала ла уға яулыҡ менән һуға. Был бала көтөүсе булып ҡала. Әгәр ҙә түңәрәктәге бала артына яулыҡ һалынғанын һиҙеп ҡалһа, тиҙ генә тороп, көтөүсе артынан йүгерә. Ә көтөүсе яулыҡтан һуғылмаҫ өсөн, түңәрәк буйлап йүгереп, уны баҫтырған иптәшенең урынына ултырырға тырыша. Әгәр ултырып өлгөрмәһә, ул тағы көтөүсе була һәм уйын яңынан башлана.
